
«Я ПРОСТА ВЫКОНВАЎ СВОЙ АБАВЯЗАК» 
 

Ромас ЮХНЕВІЧУС мае багатую і цікавую біяграфію, у якой непарыўна звязана служэнне Айчыне і 

сям’я. Ён – палкоўнік, кадравы афіцэр з баявым мінулым. Палкоўнік Юхневічус узнагароджаны чатырма 

ордэнамі: савецкімі – Чырвонай Зоркі, «За службу Радзіме ва Узброеных Сілах СССР» III ступені і 

афганскімі – «За храбрасць», Зоркі III ступені. Яго вайсковая служба адзначана 18-цю медалямі, у тым 

ліку медалём «За баявыя заслугі», яму ўручаны знак Міністра абароны СССР «За размініраванне». 3 

верасня Ромас Канстанцінавіч Юхневічус адзначыў сваё 75-годдзе. 
 

ДЗЯЦІНСТВА І ЮНАЦТВА 

Нарадзіўся Ромас Юхневічус у Літве, непадалёк ад Вільнюса. У сям’і было шасцёра дзяцей: пяцёра 

дачок і адзін сын. Час быў нялёгкі – пасляваеннае ліхалецце, бацькі працавалі ў мясцовым калгасе за 

працадні. Вялікага дастатку ў сям’і не было. 

«Сям’я ў нас была небагатая, бацька да 1939 года батрачыў на пана. І толькі з прыходам савецкай 

улады жыццё стала наладжвацца. Сям’я атрымала 10 га зямлі і з працы на ёй жылі, – расказвае Ромас 

Канстанцінавіч. – А затым прыйшла вайна. Часта бацька расказваў дзецям пра тое, як дапамагаў 

партызанам. Простыя літоўцы з нецярпеннем чакалі сканчэння вайны і вяртання Саветаў». 
 

 
 

 
 

Ромас з дзяцінства марыў стаць ваенным, афіцэрам. Бацька падтрымліваў гэта жаданне і шмат 

разоў казаў. «Дрэнна, што ў мяне пяцёра дачок. Калі б было пяцёра сыноў, то кожны з іх стаў бы афіцэрам і 

абараняў савецкую ўладу». Пасля заканчэння школы Ромас вырашыў паступаць у Калінінградскае ваенна-

інжынернае каманднае вучылішча. 

«Абраў гэту ўстанову, бо яна была самая блізкая ад дому. Паступіць было няпроста. Стаць 

афіцэрамі планавалі каля 50 літоўскіх хлопцаў, а змаглі паступіць адзінкі. Вучыцца было нялёгка, – 

успамінае Р. К. Юхневічус. – Стараўся, хацеў стаць сапраўдным афіцэрам». Дарэчы, закончыў Ромас 

Канстанцінавіч Калінінградскае ваенна-інжынернае каманднае вучылішча з адзнакай у 1969 годзе. У тым 

годзе адбылася і яшчэ адна важная падзея: Ромас ажаніўся з калінінградскай дзяўчынай Лідай. 
 

ЗАБАЙКАЛЬСКАЯ РАМАНТЫКА 

Пасля заканчэння вучылішча Юхневічуса накіроўваюць служыць у Забайкальскую ваенную акругу. 

Праз два тыдні пасля вяселля маладая сям’я Юхневічусаў пераязджае на станцыю Борзя ў Чыцінскай 

вобласці. Лейтэнант стаў зампалітам пантоннай роты. Гэта зараз, Ромас Канстанцінавіч называе час 

службы самым рамантычным і бестурботным у сваім жыцці. А вы ўявіце, што напачатку маладая сям’я 

жыла ў пакоі ў медчасцы, якая месцілася ў драўляным дарэвалюцыйным бараку. А з мэблі былі толькі 

ложак, стол ды два стулы. 

«Са службы ў Забайкальскай акрузе найперш успамінаецца клімат, – расказвае Р. К. Юхневічус. – 

Зімой мінус сорак амаль увесь час і моцныя вятры. У гэты час пачаліся так званыя Даманскія падзеі. 

Зразумела, што канфлікт з Кітаем унёс карэктывы ў службу». 122-я гвардзейская мотастралковая дывізія, у 

склад якой уваходзіла і пантонная рота, базіравалася ў некалькіх кіламетрах ад дзяржаўнай мяжы з Кітаем, 

так што дома Юхневічус мог не быць і месяцамі. 

Падчас службы ў Забайкальскай ваеннай акрузе нарадзіўся сын Алег. 

Выпускнік Калінінградскага  
ваенна-інжынернага каманднага  
вучылішча. 



СЛУЖБА Ў ГЕРМАНІІ 

Камандаванне заўважыла перспектыўнага афіцэра, і ў 1973 годзе старшага лейтэнанта Юхневічуса 

накіроўваюць служыць у Магдэбург, у Групу савецкіх войск у Германіі ў 3-ю ўдарную армію на пасаду 

сакратара партыйнага бюро інжынерна-сапёрнага батальёна. «Гэта была зусім іншая служба, – адзначае 

Ромас Канстанцінавіч. – Кожны, хто служыў у Германіі, быў прыкладам узорнага савецкага салдата». А смак 

сапраўдных нямецкіх смажаных каўбасак памятае да сённяшніх дзён. 

У Германіі Р. К. Юхневічус атрымлівае званне капітана, паступае на завочнае навучанне ў 

Свярдлоўскае вышэйшае ваенна-палітычнае танкава-артылерыйскае вучылішча, а пасля яго заканчэння – у 

Маскоўскую ваенна-палітычную акадэмію. Абедзве гэтыя ўстановы закончыў з адзнакай. 
 

 
 

 

ВЯРТАННЕ У ЛІТВУ 

Адметным стаў для Р. К. Юхневічуса 1978 год: яго накіроўваюць служыць на радзіму, у Літву ў г. 

Цяльшай. «Як сёння помню гэтае шчымлівае пачуццё вяртання дадому, – прызнаецца Ромас Канстацінавіч. 

– Мае і бацькавы мары здзейсніліся. Я змог стаць афіцэрам і вярнуўся сюды служыць». 

Падчас службы ў Прыбалтыйскай ваеннай акрузе атрымаў званне маёра, пасля заканчэння акадэміі 

яго прызначаюць на пасаду намесніка камандзіра палка па палітычнай часці. Думаў, што адсюль яго нікуды 

больш не накіруюць. Толькі вось армейскае кіраўніцтва на гэта мела свае планы. 
 

ДВА ГАДЫ Ў АФГАНІСТАНЕ 

У 1982 годзе на базе дывізіі, дзе служыў Р. К. Юхневічус, пачынае фарміравацца полк для службы ў 

Афганістане. Дома засталіся жонка, сын і двухгадовая дачка. Фотаздымак дачкі Вольгі, які прыслала жонка, 

стаў для Ромаса Канстанцінавіча сапраўдным абярэгам на афганскай зямлі. 

3 Ташкента маёра Юхневічуса накіроўваюць у Пулі-Хумры зампалітам 395-га мотастралковага 

палка. Усе зампаліты нараўне з салдатамі ўдзельнічалі ў баявых аперацыях. Баявое хрышчэнне адбылося 

неўзабаве: праз два тыдні на афганскай зямлі яго адпраўляюць на аперацыю па ўзяцці вышыні. Вышыня 

была ўзята, але кошт занадта дарагі – смерць многіх салдат… 
 

НА СЛУЖБУ Ў ПРЫБАЛТЫКУ 

Пасля Афганістана ў 1984 годзе падпалкоўніка Р. К. Юхневічуса накіроўваюць у Рыгу на пасаду 

інспектара палітычнага ўпраўлення Прыбалтыйскай ваеннай акругі. У Рызе атрымаў званне палкоўніка. Не 

любіць Ромас Канстанцінавіч успамінаць чатыры гады службы на гэтай пасадзе. І вось у 1988 годзе ён 

становіцца намеснікам начальніка ваеннай кафедры Вільнюскай вышэйшай партыйнай школы. У Вільнюсе 

сям’я Юхневічусаў атрымала чатырохпакаёвую кватэру і планавала тут застацца пасля звальнення з арміі. 

Але быў студзень 1989 года, штурм Вільнюскага тэлецэнтра. Р. К. Юхневічус застаўся верны прысязе і 

Савецкаму Саюзу. Ён разам з іншымі вайскоўцамі выканаў загад. 3-за сваёй прынцыповай пазіцыі 

вымушаны быў з’ехаць з Літвы, дзе на яго завялі крымінальную справу і завочна асудзілі на 10 год 

пазбаўлення волі. 
 

Германія. 1 верасня. Сям’я Юхневічусаў на 

ўрачыстай лінейцы. 



У БЕЛАРУСІ 

У 1991 годзе сям’я Юхневічусаў пераехала ў Беларусь, у Башні, дзе жывуць і сёння. Ромас 

Канстанцінавіч актыўна ўключыўся ў грамадска-палітычнае жыццё, 6 год узначальваў раённую арганізацыю 

«Беларускі саюз ветэранаў вайны ў Афганістане», зараз ён актывіст «Беларускага саюза афіцэраў». 
 

Аляксандр ШЭДЗЬКО.  
Фота з сямейнага архіва 

Р. К. Юхневічуса. 


